
Kebanyakan kajian lepas yang dijalankan adalah tertumpu kepada aspek cabaran dan
pengalaman penjagaan warga emas oleh penjaga keluarga. Namun kajian yang cuba
meneliti faktor pelindung yang dapat membantu penjaga menjalankan tanggungjawab
sebagai penjaga terutama dalam kalangan anak dewasa adalah terhad. Di Malaysia,
anak dewasa telah dikenalpasti sebagai penjaga utama kepada ibu bapa yang
memerlukan penjagaan. Kesediaan menjadi penjaga telah dikenalpasti sebagai faktor
yang melindungi penjaga daripada kesan negatif penjagaan dan sekaligus menyebabkan
penjaga terus memberikan penjagaan. Sungguhpun faktor ini dibuktikan sangat
penting, namun kajian yang dijalankan untuk mengenalpasti faktor yang
mempengaruhi kesediaan menjadi penjaga adalah masih terhad dijalankan terutama
dalam konteks anak dewasa di Malaysia. Bagi mengatasi kekurangan ini, kajian ini
telah dijalankan untuk menentukan perkaitan antara kualiti hubungan dan kompetensi
anak ke atas kesediaan menjadi penjaga ibu bapa tua.

Kajian kuantitatif ini menggunakan rekabentuk korelasi bagi menguji teori dengan
mengkaji perkaitan antara pemboleh ubah. Teknik persampelan bertujuan telah
digunakan untuk mengenalpasti responden kajian iaitu anak dewasa Melayu yang
menjaga salah seorang ibu bapa di tiga buah hospital kerajaan di Selangor. Seramai 142
orang anak dewasa Melayu (86 perempuan dan 56 lelaki) yang berusia antara 18
hingga 58 tahun telah menjadi responden dalam kajian ini. Kajian ini menggunakan
subset data daripada kajian yang telah dibiayai oleh geran RUGS (Research University
Grant Scheme) bertajuk ‘Pengaruh Kematangan Filial, Kompetensi Anak, Hubungan
Ibu Bapa-Anak serta Keagamaan terhadap Kesediaan menjadi Penjaga ibu bapa dalam
kalangan anak dewasa Muslim di Selangor’. Borang soal selidik yang dijawab sendiri
oleh responden mengandungi maklumat berkaitan latar belakang penjaga, latar
belakang orang yang dijaga, ciri penjagaan, tahap kesediaan menjadi penjaga
responden, tahap kualiti hubungan dan tahap kompetensi anak. Analisis deskriptif,
bivariat dan multivariat telah digunakan untuk menganalisis data.



Dapatan kajian menunjukkan bahawa lebih daripada separuh (61.3%) responden
dilaporkan mempunyai tahap kesediaan menjadi penjaga yang tinggi dan menunjukkan
hubungan yang sederhana signifikan dengan kualiti hubungan dan kompetensi anak.
Dapatan ini menunjukkan kesediaan anak dewasa menjadi penjaga berkait rapat dengan
perhubungan mereka dengan ibu bapa dan juga kecekapan mereka sebagai penjaga.
Selain itu, kualiti hubungan dan kompetensi anak juga menyumbang sebanyak satu
pertiga daripada peramal tahap kesediaan anak dewasa menjadi penjaga, di mana
kualiti hubungan sebagai peramal terpenting di antara pemboleh ubah yang lain.
Kompetensi anak juga memberikan kesan separa perantara ke atas kualiti hubungan ibu
bapa-anak dan kesediaaan anak dewasa menjadi penjaga.

Hasil kajian ini memberikan maklumat penting mengenai kesediaan anak dewasa
menjadi penjaga ibu bapa dan hubungan ibu bapa-anak dewasa serta kesan
pengantaraan kompetensi anak ke atas kualiti hubungan dan kesediaan menjadi penjaga
dalam kalangan anak dewasa. Maklumat ini berpotensi untuk digunakan sebagai garis
panduan teoretikal dan praktikal untuk membantu anak dewasa sebagai penjaga utama
ibu bapa menjadi lebih bersedia ketika berhadapan cabaran dalam penjagaan.
Pengukuhan hubungan kekeluargaan dan pendedahan ilmu beserta kemahiran kepada
anak dewasa yang terlibat dalam aktiviti penjagaan perlu diambil kira oleh pihak yang
bertanggungjawab. Kegagalan menyediakan penjagaan kepada ibu bapa akan
memberikan kesan kepada agenda nasional dalam membentuk masyarakat yang
mementingkan nilai kekeluargaan terutama melibatkan hubungan antara generasi.

Past research conducted mainly focused on challenges and experiences aspects in
elderly caregiving among family caregivers. However, studies which attempted to
examine protective factors that can help the caregiver to carry out responsibilities as a
caregiver especially among adult children are limited. In Malaysia, adult children have
been identified as primary caregiver to their parents who need care. Preparedness of
caregiving is identified as a factor which protects the caregiver from the negative
effects of caregiving, and thus enables them to continue to provide care. Although this
proved as very important factor, however study conducted to identify factors
influencing the preparedness of caregiving is still limited especially among adult
children in Malaysian context. To overcome this shortage, this study was carried out to
determine the associations between the quality of relationship and child competency on
preparedness of caring for elderly parents

This quantitative study used correlation design to test the theory by studying the
relationships between variables. Purposive sampling technique has been used to
identify the respondents in this study which is Malay adult children who take care one
of their parent in three government hospitals in Selangor. A total of 142 Malay adult
children (86 female and 56 male) aged between 18 to 58 years had become respondents
in this study. This study used a subset of data of the study funded by RUGS grants
(Research University Grant Scheme), entitled 'Influence of Filial maturity, Caregiver
Competency, Parent-Child Relationship and Religiousity on Preparedness of caring for
parents among Malay adult children in Selangor'. Self administered questionnaire
contains information on caregivers’ background, parents’ background and caregiving
characteristics, level of respondents' preparedness of caring for parents, level of
relationship quality and level of caregivers’ competency. Descriptive, bivariate and
multivariate analyses were used to analyse data.

The findings showed that slightly more than half (61.3%) of the respondents reported
high level of preparedness, and showed moderate significant relatioships with
relationship quality and caregivers’ competency. The result showed that preparedness
of caregiving among adult children was closely related with their parent-adult children



relationship and their competency as caregiver. Moreover, relationship quality and
childs’ competency also predicted one-third of level of preparedness of caregiving
among adult children, where relationship quality was the strongest significant predictor
among others. Child competency also showed partially mediated the relationship on
parents-adult children relationship quality and preparedness of caregiving.

Research findings provide important information regarding preparedness of caring for
parents and parent-adult children relationship and mediation effect of caregiver
competency on the relationship quality and preparedness of caregiving among adult
children. This information has the potential to be used as a theoretical and practical
guideline to help adult children as primary caregiver to be more prepared when facing
challenges in caregiving. Strengthening of family relationship and the exposure of
knowledge as well as skills to adult children who involved in caregiving needs to be
taken into account by those responsible. Failure to provide parental care will affect the
national agenda in shaping the society that emphasizes family values, especially
involving the relationship between the generations.

BAB 1

PENDAHULUAN

1.1 Pengenalan

Populasi penduduk dunia pada hari ini sedang pesat menua. Menjelang 2050, dunia
dijangka mengalami peningkatan individu yang berumur 60 tahun dan ke atas kepada
hampir 2 bilion (United Nations, 2006). Fenomena ini berlaku disebabkan oleh
penambahbaikan dalam perkhidmatan kesihatan, status pendidikan dan pembangunan
ekonomi (Kinsella & Victoria, 2001). Kesan peningkatan populasi warga emas secara
global ini telah menyebabkan isu penjagaan menjadi semakin penting. Di negara Barat
seperti Amerika Syarikat, hampir 43.5 bilion penjaga tidak formal menyediakan
penjagaan kepada warga emas yang mengidap penyakit kronik (National Alliance for
Caregiving, 2009). Penjaga tidak formal ini juga dikenali sebagai penjaga keluarga
yang terdiri daripada pasangan, anak dewasa, adik-beradik, dan saudara-mara (Hansen,
Cartwright & Craig, 2012).

Di Malaysia, dianggarkan 10 sehingga 15 peratus daripada 25.7 juta penduduk
merupakan penjaga (Hussain et al, 2007; Hairi et al, 2010). Peratusan ini dijangka
bertambah menjelang 2030 apabila Malaysia mencapai status negara tua (Ong, 2009).
Berdasarkan statistik yang dikeluarkan oleh Jabatan Perangkaan Malaysia, terdapat
hampir 8.6% (2.54 juta) daripada jumlah populasi di Malaysia adalah warga emas
(KPWKM, 2014). Berdasarkan unjuran Pertubuhan Bangsa-Bangsa Bersatu (PBB),
Malaysia dijangka mencapai negara tua pada tahun 2030 apabila penduduk yang
berumur 60 tahun dan ke atas mencapai 15% daripada jumlah keseluruhan penduduk
pada tahun tersebut. Pertambahan populasi warga emas sekali gus telah menyebabkan
peningkatan penyakit kronik dan degeneratif seperti diabetis, hipertensi, penyakit
jantung dan strok (Phua, 2009; Eshkoor et al, 2014a).

Kebanyakan penjaga keluarga adalah terdiri daripada anak dewasa (Wolff & Kasper,
2006; Yahaya et al, 2009; Tengku Aizan et al, 2009). Penyediaan penjagaan pula
lazimnya meliputi keperluan fizikal, sokongan kewangan sehinggalah sokongan emosi
(Roberto & Jarrott 2008; Asnarulkhadi et al, 2006). Bantuan dan sokongan daripada
anak dewasa akan lebih diperlukan apabila ibu bapa di masukkan ke hospital (Parag et
al, 2008; Nor Azlin et al, 2009). Penyediaan bantuan dan sokongan ini memerlukan
komitmen yang sangat besar daripada anak dewasa sejak awal mengambil
tanggungjawab memastikan kesejahteraan ibu bapa kekal terpelihara. Komitmen yang
harus diberikan sebagai penjaga ini telah memberikan impak kepada kesihatan fizikal,
mental dan sosial (Goodhead & McDonald, 2007; Salter et al., 2010).

Sungguhpun kerajaan telah bekerja keras untuk menyediakan sistem kebajikan sosial
yang terbaik bagi meningkatkan perkhidmatan penjagaan kepada warga emas, namun
institusi keluarga masih lagi menjadi sistem sokongan utama kepada warga emas.



Walau bagaimanapun, berdasarkan kajian lepas yang dijalankan di luar negara
mendapati ahli keluarga sering dilaporkan tidak bersedia ketika menjalankan peranan
mereka sebagai penjaga (Schumacher et al, 2008; Northouse et al, 2010). Kajian-kajian
lepas telah mendapati elemen kesediaan adalah amat penting kerana dapat melindungi
penjaga daripada kesan negatif penjagaan (Archbold, Stewart, Greenlick & Harvath,
1990; Schumacher, Stewart & Archbold, 1998; Hudson, 2003). Selain itu, kajian juga
mendapati penjaga yang lebih bersedia akan memperoleh pengalaman penjagaan yang
lebih positif dan mempengaruhi penjagaan yang disediakan (Schumacher, Stewart &
Archbold, 2007; Foley et al, 2005).

Kesediaan juga didapati menentukan sama ada pesakit dimasukkan semula ke wad dan
menggunakan perkhidmatan yang sedia ada selepas pesakit dikeluarkan daripada wad
(Shyu et al. 2004a,b). Membantu anak dewasa bersedia menjalankan peranan sebagai
penjaga akan memperbaiki cara mereka berhadapan dengan cabaran menyediakan
penjagaan dan sekali gus menyumbang kepada penjagaan yang disediakan lebih
berkualiti. Sungguhpun kesediaan dikenali sebagai tindakan yang dilakukan sebelum
krisis berlaku (McEntire, 2007; Eriksson, 2008), kajian oleh Holm dan rakan-rakan
(2014) mendapati kesediaan bukan sahaja penting sebelum mengambil peranan sebagai
penjaga, malah turut penting sepanjang aktiviti penjagaan diberikan.

Sungguhpun kesediaan menjadi penjaga telah disahkan penting dalam meningkatkan
kesejahteraan mereka dan mempengaruhi bagaimana untuk menghadapi situasi aktiviti
penjagaan, namun Kkajian berkaitan masih kurang diberi tumpuan terutama penjaga
dalam kalangan anak dewasa. Kajian yang dijalankan bagi mengenalpasti faktor yang
menyumbang kepada kesediaan menjadi penjaga juga masih terhad dijalankan
(Henriksson & Arestedt, 2013). Di Malaysia, kajian yang dijalankan adalah tertumpu
kepada cabaran dan pengalaman penjagaan serta hubungan antara generasi (Fatimang,
Rahmah & Abdullah, 2009; Khadijah, Rahim, Khairussin & Asnarulkhadi, 2010;
Fatimah et al 2011; Rahimah & Abdullah, 2012; Khadijah, 2013). Justeru, dengan
mengambil kira anak dewasa sebagai penjaga utama yang paling diharapkan untuk
menyediakan penjagaan kepada ibu bapa tua, maka kajian mengenai kesediaan menjadi
penjaga adalah amat penting bagi melindungi mereka daripada kesan negatif penjagaan
disebabkan cabaran dalam penyediaan penjagaan.

Kebanyakan kajian lepas mengesahkan kepentingan hubungan ibu bapa dan anak
sebagai hubungan yang kekal penting kepada kedua-dua pihak sepanjang hayat mereka
(Umberson, 1992; Milke, 2008). Kajian lepas mendapati hubungan ibu bapa-anak akan
mempengaruhi penjagaan yang diberikan. Kajian oleh Sérensen dan rakan-rakan
(2002), mendapati perasaan bersedia untuk memberikan penjagaan mempunyai
perkaitan dengan jenis perapatan selamat.  Perapatan jenis ini didapati akan
menentukan tingkah laku menolong dan menghalang penjaga daripada mengalami
bebanan (Cicirelli, 1993). Ini juga menyebabkan individu lebih yakin untuk
berhadapan dengan peranan dan keperluan sebagai penjaga.



Walau bagaimanapun, terdapat kajian lepas yang mendapati kualiti hubungan akan
merosot sebaik sahaja penjagaan diberikan berbanding sebelumnya (de Vugt et al,
2003). Dapatan kajian lepas juga mendapati hubungan antara generasi ini dicirikan
sebagai ambivalen iaitu perasaan yang bertentangan akibat daripada keadaan mereka
yang semakin uzur dan memerlukan penjagaan sepenuhnya daripada anak-anak
(Fingerman, Chen, Hay, Cichy, & Lefkowitz, 2006; Willson, Shuey, & Elder, 2003;
Willson, Shuey, Elder, & Wickrama, 2006). Maka lebih banyak kajian perlu
dijalankan terutama untuk meneliti faktor kualiti hubungan ibu bapa dan anak ketika
menjaga ibu bapa.

Berdasarkan kajian lepas di dalam dan luar negara mendapati kebanyakan penjaga
dilaporkan tidak mempunyai kemahiran dan pengetahuan yang diperlukan dalam
memberikan penjagaan (England, 2001; Andershed, 2006; van Ryn et al, 2011;
Fatimah, Mohd Suhaimi & Siti Hajar, 2011). Menurut Bandura (1982), penjaga yang
lebih yakin akan menyebabkan mereka kurang berhadapan dengan kebimbangan dan
tekanan. Kajian lepas juga mendapati penjaga yang lebih kompeten akan lebih bersedia
menyediakan penjagaan (Silver et al, 2004). Namun kajian berkaitan adalah masih
terhad terutama dalam konteks tempatan sungguhpun faktor ini dibuktikan dapat
meringankan bebanan dan kesukaran yang dihadapi oleh penjaga.

Secara kesimpulan, sekiranya anak dewasa bersedia ketika menjalankan
tanggungjawab sebagai penjaga, mereka akan dapat menghadapi cabaran penjagaan
dengan baik dan sekali gus menyumbang kepada kesejahteraan kedua-dua pihak
(Archbold, Stewart, Greenlick & Harvath, 1990; Schumacher, Stewart & Archbold,
1998; Hudson, 2003). Kajian ini juga penting dalam perspektif ekologi keluarga kerana
isu penjagaan ibu bapa oleh anak dewasa merupakan sebahagian daripada tugas
perkembangan yang akan mempengaruhi kesejahteraan kedua-dua pihak. Perspektif
ini meninjau bagaimana keluarga mempengaruhi dan dipengaruhi oleh persekitaran.
Justeru, kajian ini dijalankan khusus dengan tujuan menentukan sejauh mana anak
dewasa bersedia dalam menjaga ibu bapa mereka dan faktor-faktor yang
mempengaruhi kesediaan mereka. Kajian ini akan memfokuskan faktor interpersonal
iaitu kualiti hubungan ibu bapa dan anak dewasa serta faktor personal iaitu kompetensi
anak terhadap kesediaan menjadi penjaga.

1.2 Penyataan Masalah

Sehingga hari ini, kerajaan Malaysia sangat komited dalam mendepani cabaran dan isu
warga emas dengan memperkenalkan dasar sosial sebagai persediaan menghadapi
negara tua menjelang tahun 2030. Antaranya adalah melalui pindaan Dasar Warga
Emas Negara (DWEN) pada tahun 2011 yang bertujuan memastikan kesejahteraan
warga emas berada dalam lima dimensi utama iaitu kesihatan, sosial, ekonomi, spiritual
dan persekitaran mereka. Salah satu daripada strategi DWEN ini adalah
mengetengahkan hak warga emas bagi mendapatkan keselamatan dan perlindungan
dalam semua aspek tanpa mengira latar belakang. Hal ini turut disokong oleh Dasar
Keluarga Negara (DKN, 2011) yang menetapkan strategi serta menyasarkan ahli
keluarga terutama anak dewasa untuk menjaga ibu bapa tua. Pelan Integriti Nasional



juga menyarankan agar setiap individu anak menyayangi warga emas dengan
menzahirkan Kkasih sayang, rasa hormat dan penghargaan kepada mereka. Selain
daripada itu, terdapat pelbagai inisiatif yang telah diambil oleh pihak Kerajaan seperti
pelepasan cukai dan bantuan kewangan bagi membantu serta mengurangkan bebanan
perbelanjaan keluarga penjaga termasuk anak dewasa (KPWKM, 2014).

Sungguhpun demikian, perubahan pesat yang berlaku terhadap fungsi dan struktur
keluarga di Malaysia kesan daripada proses modenisasi, urbanisasi dan globalisasi telah
menyukarkan anak dewasa untuk menjalankan peranan dan tanggungjawab mereka
untuk menjaga ibu bapa tua (Zainab & Wan-lbrahim, 2014). Hal ini dibuktikan
berdasarkan kajian lepas yang mendapati penjaga berhadapan dengan pelbagai cabaran
sepanjang menjalankan tanggungjawab mereka sehingga mempengaruhi kesejahteraan
mereka (Fatimang, Rahmah & Abdullah, 2009; Khadijah, Rahim, Khairussin &
Asnarulkhadi, 2010; Fatimah et al 2011; Rahimah & Abdullah, 2012; Khadijah, 2013).
Kesannya jelas dapat dilihat apabila terdapat anak yang mengabaikan ibu bapa
sehingga sanggup menghantar mereka ke rumah orang tua atau membiarkan mereka
tinggal bersendirian. Berdasarkan statistik, terdapat peningkatan bilangan warga emas
yang menghuni rumah-rumah kebajikan berdaftar di bawah JKM. Laporan KPWKM
(2014) menunjukkan bilangan warga emas telah bertambah daripada 1,868 orang pada
tahun 2010 kepada 2,553 orang pada tahun 2014. Antara faktor yang menyebabkan
warga emas dimasukkan ke pusat jagaan adalah adalah ketidakupayaan yang dialami
seperti kecacatan dan nyanyuk, tidak mempunyai persefahaman di antara anak atau
menantu dengan ibu bapa, kesibukan anak dengan kerjaya serta masalah kewangan
(Saw, 2007).

Berdasarkan maklumat di atas, kesediaan menjadi penjaga telah disahkan sebagai
pemboleh ubah yang boleh mempengaruhi individu untuk menjalankan peranan mereka
sebagai penjaga (Schumacher et al, 2008). Faktor ini juga telah dibuktikan mampu
melindungi penjaga daripada kesan negatif penjagaan seperti kebimbangan,
kemurungan, ketidakpastian, kelesuan, pengasingan sosial dan kemerosotan kesihatan
(Funk at al, 2010; Hudson & Payne, 2009) dan sekali gus menyebabkan penjaga terus
menyediakan penjagaan (Shim, Landerman & Davis, 2011). Walau bagaimanapun,
kajian lepas menunjukkan terdapat penjaga yang tidak bersedia terutama untuk
memenuhi permintaan penjagaan, mengawal simptom orang yang dijaga serta
pengurusan pengubatan (Mausbach, Patterson, von Kanel, Mills, Dimsdale, Ancoli-
Israel & Grant, 2007; Schumacher et al, 2008; Northouse et al, 2010). Namun kajian
berkaitan kesediaan menjadi penjaga dan faktor yang mempengaruhi kesediaan masih
terhad di luar negara (Henriksson & Arestedt, 2013).

Selain daripada itu, kualiti hubungan telah dikenalpasti menentukan tindakan anak
dewasa untuk terus memberikan penjagaan kepada ibu bapa mereka (Shim, Landerman
& Davis, 2011). Pendekatan Interactionist dalam Teori Peranan turut meramalkan
kedua-dua pemboleh ubah ini mampu meramal pelbagai perkaitan berkaitan hasil
aktiviti penjagaan (Burr et al, 1979). Namun, tiada kajian yang dijalankan untuk
mengkaji perkaitan di antara kedua-dua pemboleh ubah ini meskipun faktor ini penting
dalam menentukan kesediaan penjaga. Selain itu, elemen kompetensi adalah penting
ketika menyediakan penjagaan kerana disahkan menentukan kesediaan menjadi



penjaga (Silver et al, 2004). Sungguhpun demikian, kajian lepas dalam dan luar negara
mendapati bahawa kebanyakkan penjaga tidak mempunyai kemahiran dan pengetahuan
yang diperlukan dalam memberikan penjagaan (England, 2001; van Ryn, 2011;
Fatimah et al, 2011).

Berdasarkan tinjauan literatur, terdapat jurang yang ketara dalam kajian berkaitan
penjagaan ibu bapa tua di Malaysia. Kajian tempatan lebih memfokuskan kepada
pengalaman dan cabaran yang dihadapi oleh penjaga keluarga ketika menyediakan
penjagaan, namun tidak mengambil kira faktor pelindung yang dapat membantu
penjaga menjalankan peranan dengan lebih baik (Fatimang, Rahmah & Abdullah,
2009; Khadijah, Rahim, Khairussin & Asnarulkhadi, 2010; Fatimah et al 2011;
Rahimah & Abdullah, 2012; Khadijah, 2013). Kajian berkaitan kesediaan menjadi
penjaga masih kurang diketengah oleh pengkaji terdahulu. Oleh yang demikian, kajian
ini akan memfokuskan kepada faktor personal (kompetensi anak) dan interpersonal
(kualiti hubungan) dan perkaitannya dengan kesediaan menjadi penjaga ibu bapa tua.
Secara kesimpulan, kajian ini penting dijalankan untuk meneliti faktor-faktor yang
dapat mempengaruhi kesediaan anak dewasa menjadi penjaga kepada ibu bapa tua
sekaligus membantu negara dalam mendepani cabaran fenomena penuaan menjelang
tahun 2030.

1.3 Persoalan Kajian

Apakah latar belakang penjaga (jantina, umur, jumlah tahun pendidikan formal, status
perkahwinan, jenis pekerjaan, tahap kesihatan dan tinggal bersama orang dijaga), latar
belakang orang yang dijaga (hubungan, umur, status kesihatan, tahap kebergantungan
dan penyakit/masalah kesihatan yang dihadapi), ciri penjagaan yang disediakan
(jumlah tahun penjagaan diberikan dan jumlah jam purata penjagaan sehari) oleh anak
dewasa?

Apakah tahap kualiti hubungan ibu bapa-anak, kompetensi anak dan kesediaan menjadi
penjaga ibu bapa tua?

Adakah latar belakang penjaga, latar belakang orang yang dijaga, ciri penjagaan, kualiti
hubungan, kompetensi anak dan kesediaan menjadi penjaga ibu bapa tua?

Apakah faktor unik yang menentukan kesediaan menjadi penjaga ibu bapa tua?

Adakah kompetensi anak mempunyai kesan mediator ke atas kualiti hubungan ibu bapa
dan anak dan kesediaan menjadi penjaga ibu bapa tua?



14 Objektif Kajian

141  Objektif Am

Kajian ini bertujuan menentukan perkaitan di antara kualiti hubungan dan kompetensi
anak dengan kesediaan menjadi penjaga ibu bapa tua?

1.4.2  Objektif Khusus

Untuk memperihalkan latar belakang penjaga (jantina, umur, jumlah tahun pendidikan
formal, status perkahwinan, jenis pekerjaan, tahap kesihatan dan tinggal bersama orang
dijaga), latar belakang orang yang dijaga (hubungan, umur, status kesihatan, tahap
kebergantungan dan penyakit/masalah kesihatan yang dihidapi), ciri penjagaan (jumlah
tahun penjagaan diberikan dan jumlah jam purata penjagaan sehari), tahap kualiti
hubungan, kompetensi anak dan kesediaan menjadi penjaga ibu bapa tua.

Untuk menentukan perkaitan di antara latar belakang penjaga (umur penjaga dan tahap
kesihatan penjaga), latar belakang orang yang dijaga (tahap kebergantungan) dan ciri
penjagaan (purata jam sehari penjagaan disediakan) dengan kesediaan menjadi penjaga
ibu bapa tua.

Untuk menentukan perkaitan di antara kualiti hubungan dan kompetensi anak dengan
kesediaan menjadi penjaga ibu bapa tua.

Untuk menentukan faktor unik yang mempengaruhi kesediaan menjadi penjaga ibu
bapa tua.

Untuk mengkaji kesan pengantaraan kompetensi anak ke atas kualiti hubungan dan
kesediaan menjadi penjaga ibu bapa tua.

15 Kepentingan Kajian

Dalam era negara Malaysia menuju penuaan penduduk, kajian ke atas kesediaan
menjadi penjaga ibu bapa dalam kalangan anak dewasa adalah signifikan untuk
dilaksanakan untuk memastikan penjaga dapat menjalankan tanggungjawab mereka
dengan baik. Sungguhpun demikian, kajian berkaitan adalah terhad dan masih kurang
diberi tumpuan. Kesediaan menjadi penjaga telah dikenal pasti sebagai faktor yang
dapat melindungi mereka dan menentukan kualiti penjagaan yang akan diberikan
kepada orang yang dijaga. Hasil kajian ini dijangka dapat memberikan maklumat
penting yang berpotensi dirujuk oleh para penyelidik, badan kerajaan dan bukan

kerajaan dan juga ahli keluarga, terutama anak dewasa. Hasil kajian akan menyumbang
kepada pemahaman secara menyeluruh bagaimana membantu anak dewasa lebih
bersedia ketika menyediakan penjagaan. Adalah diharapkan agar hasil kajian ini dapat
memberi sumbangan yang signifikan dalam bidang ekologi keluarga terutama yang
melibatkan isu penjagaan ibu bapa oleh anak dewasa.

Kajian ini juga penting untuk mengenal pasti faktor-faktor yang mempengaruhi
kesediaan menjadi penjaga ibu bapa dalam kalangan anak dewasa dalam konteks
tempatan. Faktor interpersonal, iaitu kualiti hubungan telah dikenal pasti oleh kajian-
kajian lepas di luar negara sebagai faktor yang menentukan bagaimana penjaga
menyediakan penjagaan kepada orang yang dijaga. Namun kajian berkaitan adalah
masih terhad dijalankan dalam konteks tempatan. Adalah penting untuk mengambil
kira faktor kualiti dalam hubungan penjagaan kerana ia mempengaruhi kesejahteraan
kedua-dua pihak. Hasil kajian ini berpotensi dirujuk oleh agensi kerajaan dan bukan
kerajaan dalam pembentukan atau penambahbaikan dasar, dan program-program
berbentuk mempromosikan pengukuhan institusi keluarga. Penggubalan Dasar Warga
Emas Negara 2011, Dasar Kesihatan Warga Emas Negara dan Dasar Keluarga Negara
telah menunjukkan bahawa kerajaan sangat serius dalam menghadapi negara penuaan.
Diharapkan kajian ini dapat menyumbang kepada penambahbaikan polisi dan undang-
undang berkaitan dalam membantu mengukuhkan institusi kekeluargaan sebagai
sumber sokongan utama kepada warga emas.

Selain itu, terdapat maklumat yang terhad berkaitan kompetensi anak sebagai
pengantara terhadap kesediaan menjadi penjaga ibu bapa di Malaysia berbanding di
luar negara. Maka kajian ini signifikan dijalankan untuk mengenal pasti peranan
pengantaraan kompetensi anak di antara kualiti hubungan dan kesediaan menjadi
penjaga ibu bapa dalam kalangan anak dewasa dalam konteks tempatan. Hasil kajian
ini dijangka penting dalam menyumbangkan input berkaitan kepentingan memberikan
pendedahan pengetahuan dan kemahiran kepada anak dewasa yang terlibat dalam
aktiviti penjagaan oleh badan yang bertanggungjawab dalam penyediaan sumber dan
sokongan seperti pihak hospital, pegawai khidmat sosial, pegawai kesihatan dan
golongan profesional.

Akhir sekali, hasil kajian ini juga berpotensi menyediakan asas penyelidikan untuk
mengenal pasti faktor-faktor lain yang dijangka mampu menyumbang kepada
kesediaan anak dewasa menjadi penjaga ibu bapa mereka. Isu penjagaan yang
melibatkan ahli keluarga terutama anak dewasa memerlukan perhatian yang berterusan
kerana kepentingan mereka sebagai sumber sokongan utama kepada warga emas.

1.6 Hipotesis Kajian

Kajian ini menggunakan kedua-dua jenis hipotesis iaitu hipotesis nul dan alternatif. Ini
kerana terdapat hasil kajian lepas berkaitan faktor umur penjaga, tahap kesihatan
penjaga, tahap kebergantungan orang yang dijaga, dan purata jam sehari penjagaan
diberikan dengan kesediaan menjadi penjaga adalah tidak konsisten. Manakala terdapat



kajian lepas yang mendapati hubungan yang signifikan di antara kualiti hubungan dan
kompetensi anak terhadap kesediaan menjadi penjaga. Justeru hipotesis berikut telah
dibentuk berdasarkan objektif bagi menjalankan kajian ini.

Objektif 2

Untuk menentukan perkaitan di antara latar belakang penjaga (umur penjaga dan tahap
kesihatan penjaga), latar belakang orang yang dijaga (tahap kebergantungan) dan ciri
penjagaan (purata jam sehari penjagaan disediakan) dengan kesediaan menjadi penjaga
ibu bapa tua.

Hol: Tiada perkaitan yang signifikan di antara umur penjaga dengan
kesediaan menjadi penjaga ibu bapa tua.

Ho2: Tiada perkaitan yang signifikan di antara tahap kesihatan penjaga
dengan kesediaan menjadi penjaga ibu bapa tua.

Ho3: Tiada perkaitan yang signifikan di antara tahap kebergantungan orang
yang dijaga dengan kesediaan menjadi penjaga ibu bapa tua.

Ho4: Tiada perkaitan yang signifikan di antara purata jam sehari penjagaan
diberikan dengan kesediaan menjadi penjaga ibu bapa tua.

Objektif 3

Untuk menentukan perkaitan di antara kualiti hubungan dan kompetensi anak dengan
kesediaan menjadi penjaga ibu bapa tua.

HAB: Kualiti hubungan yang tinggi adalah berkait secara signifikan dengan
kesediaan menjadi penjaga ibu bapa tua yang tinggi.

HA6: Kompetensi anak yang tinggi adalah berkait secara signifikan dengan
kesediaan menjadi penjaga ibu bapa tua yang tinggi.

Objektif 4

Untuk menentukan faktor unik yang mempengaruhi kesediaan menjadi penjaga ibu
bapa tua.

HA7: Regresi koefisien latar belakang penjaga (umur penjaga dan tahap
kesihatan penjaga), latar belakang orang yang dijaga (tahap
kebergantungan), ciri penjagaan (purata jam sehari penjagaan
disediakan), kualiti hubungan dan kompetensi anak adalah lebih besar
daripada sifar apabila diregresi dengan tahap kesediaan menjadi
penjaga ibu bapa tua.



Objektif 5

Untuk mengkaji kesan pengantaraan kompetensi anak ke atas kualiti hubungan dan
kesediaan menjadi penjaga ibu bapa tua.

Ha8: Kompetensi anak berfungsi sebagai pembolah ubah mediator secara
signifikan ke atas kualiti hubungan dan kesediaan menjadi penjaga
ibu bapa tua.

1.7 Kerangka Teoretikal Kajian

Dalam kajian ini, pemboleh ubah yang telah dikenalpasti penting dijelaskan
menggunakan kerangka teoretikal yang telah diadaptasi daripada dua teori iaitu
Pendekatan Interactionist dalam Teori Peranan (Schumacher, 1995) dan Teori
Pembelajaran Sosial (Bandura, 1997). Kajian ini dijalankan untuk mengenalpasti
perkaitan di antara faktor kualiti hubungan dan kompetensi anak terhadap kesediaan
menjadi penjaga ibu bapa dalam kalangan anak dewasa. Seperti rajah 1.1, kesediaan
menjadi penjaga ditentukan oleh a) kualiti hubungan dan b) kompetensi anak.

TEORI PEMBELAJARAN SOSIAL
(Bandura, 1997)

Kompetensi anak

PENDEKATAN INTERACTIONIST TEORI PERANAN
(Schumacher, 1995)

INTERAKSI PENJAGA- PELAKSANAAN
ORANG YANG PERANAN SEBAGAI
DIJAGA PENJAGA «—
L e
Kualiti hubungan ibu Kesediaan menjadi
bapa-anak dewasa penjaga

Rajah 1.1: Kerangka Teoritikal diadaptasi daripada Pendekatan Interactionist
Teori Peranan (Schumacher, 1995) dan Teori Pembelajaran Sosial
(Bandura, 1997).




Teori Peranan (Biddle, 1986; Schumacher, 1995; Moen, Erickson & Dempster-
McClain, 2000) telah banyak digunakan untuk menerangkan pengalaman penjaga
dalam menyediakan penjagaan kepada ahli keluarga mereka. Menurut teori ini, tingkah
laku manusia akan berpandukan jangkaan individu dan juga orang di sekeliling.
Individu biasanya memperoleh dan mengekalkan pelbagai peranan, yang menjadi
norma dan peraturan sebagai panduan tingkah laku. Anak dewasa yang mengambil
peranan sebagai penjaga merupakan sebahagian daripada proses atau fasa pertukaran
peranan yang berlaku dalam sesebuah keluarga. Semasa proses ini berlaku, peranan
sebagai penjaga terbentuk melalui interaksi yang wujud di antara penjaga dan orang
yang dijaga.

Perspektif bagaimana penjaga mengambil tanggungjawab dijelaskan oleh pendekatan
interactionist dalam Teori Peranan oleh Schumacher (1995). Berdasarkan pendekatan
dalam teori ini, di antara elemen dalam konsep pelaksanaan peranan sebagai penjaga
juga dikenal pasti sebagai kesediaan menjadi penjaga yang merupakan pemboleh ubah
bersandar kajian ini. Kesediaan menjadi penjaga adalah sejauh mana kepercayaan
individu tersebut bersedia dalam menghadapi tugas dan tekanan semasa menjalankan
peranan sebagai penjaga (Archbold, Stewart, Grenlick & Harvath, 1992). Kajian-kajian
lepas merumuskan kepentingan kesediaan menjadi penjaga dalam kalangan penjaga
keluarga sebagai faktor yang melindungi penjaga daripada kesan negatif penjagaan
seperti ketegangan peranan (Archbold, Stewart, Greenlick & Harvath, 1990;
Schumacher, Stewart & Archbold, 1998; Hudson, 2003). Selain itu, kajian lepas juga
mendapati penjaga yang lebih bersedia akan memperoleh pengalaman penjagaan yang
lebih positif dan mempengaruhi penjagaan yang disediakan (Schumacher, Stewart &
Archbold, 2007; Foley et al, 2005).

Kajian ini mengandaikan terdapat hubungan di antara pemboleh ubah bersandar iaitu
kesediaan menjadi penjaga ibu bapa dengan pemboleh ubah bebas iaitu kualiti
hubungan ibu bapa dan anak dewasa. Berdasarkan pendekatan dalam teori ini, adalah
diramalkan bahawa individu yang mengambil peranan sebagai penjaga disebabkan oleh
interaksi yang wujud di antara penjaga dan orang yang dijaga. Ini dibuktikan oleh
kajian lepas bahawa penjaga yang mempunyai tahap kualiti hubungan yang tinggi akan
dilaporkan lebih termotivasi memberikan penjagaan dan sekali gus menyebabkan
penjaga terus kekal memberikan penjagaan dan menentukan kesejahteraan kedua-dua
pihak (Archbold et al, 1990; Caron & Bowers 2003; Considine, Schulze & Schuengel,
2009; Shim et al, 2011).

Walau bagaimanapun, pendekatan Interactionist dalam Teori Peranan ini hanya
menerangkan perkaitan di antara faktor interpersonal, iaitu interaksi penjaga dan orang
yang dijaga yang didapati mempengaruhi seseorang individu untuk mengambil
tanggungjawab sebagai penjaga (Schumacher, 1995; Schumacher et al, 2008). Dalam
kajian ini, faktor personal iaitu kompetensi anak juga diramal mempunyai perkaitan
dengan kesediaan menjadi penjaga. Maka Teori Pembelajaran Sosial (1997) digunakan
untuk menjelaskan hubungan di antara pemboleh ubah mediator, iaitu kompetensi
anak, dengan pemboleh ubah bersandar, iaitu kesediaan menjadi penjaga. Menurut
teori ini, individu yang mempunyai kecekapan diri yang tinggi untuk menjalankan
tugas-tugas penjagaan akan lebih berjaya menyempurnakan tugasan tersebut dan

mengurangkan kesan negatif penjagaan di samping meningkatkan kesejahteraan
penjaga. Maka teori ini mengandaikan kesediaan penjaga akan menyumbang kepada
tahap kesediaan yang lebih tinggi dalam kalangan penjaga. Kajian lepas secara
konsisten membuktikan kecekapan diri yang tinggi dikaitkan tahap kesediaan menjadi
penjaga yang tinggi (Silver et al, 2004).

Kerangka kajian ini juga menunjukkan hubungan pengantaraan pemboleh ubah
mediator, iaitu kompetensi anak ke atas kualiti hubungan dan kesediaan menjadi
penjaga ibu bapa. Sungguhpun Teori Peranan (Schumacher, 1995) tidak menerangkan
hubungan pengantaraan dalam teori ini, terdapat kajian lepas yang mendapati faktor
kecekapan diri mempunyai kesan pengantaraan dan dibuktikan sebagai pemboleh ubah
mediator dalam kajian mengenai kemurungan yang dialami penjaga (Wang, Yip &
Chang, 2015). Maka, kajian ini mengandaikan kompetensi anak akan memberikan
kesan pengantaraan ke atas kualiti hubungan dan kesediaan menjadi penjaga dalam
kalangan anak dewasa.

Secara kesimpulannya, kerangka ini mencadangkan perkaitan di antara kualiti
hubungan, kompetensi anak dan kesediaan menjadi penjaga. Kajian ini mengandaikan
semakin tinggi kualiti hubungan di antara anak dewasa dengan ibu bapa dan
kompetensi anak, maka anak dewasa akan lebih bersedia menjalankan peranan mereka
sebagai penjaga. Selain itu, kajian ini juga mengandaikan terdapat hubungan
pengantaraan pemboleh ubah kompetensi anak ke atas kualiti hubungan dan kesediaan
menjadi penjaga.

1.8 Kerangka Konseptual

Kerangka konseptual berikut menjelaskan perkaitan di antara pemboleh ubah yang
digunakan dalam kajian ini. Kajian ini dijalankan untuk menentukan perkaitan di antara
kualiti hubungan dan kompetensi anak dengan kesediaan menjadi penjaga ibu bapa
dalam kalangan anak dewasa di Selangor. Rajah 1.2 berikut menjelaskan hubungan di
antara pemboleh ubah anteseden iaitu latar belakang penjaga, latar belakang orang
yang dijaga dan ciri penjagaan; pemboleh ubah bebas iaitu kualiti hubungan; pemboleh
ubah mediator iaitu kompetensi anak dan pemboleh ubah bersandar iaitu kesediaan
menjadi penjaga.

Rajah 1.2: Kerangka Konseptual Kajian

12




1.9 Definisi Istilah

1.9.1 Kesediaan Menjadi Penjaga

Definisi kesediaan menjadi penjaga adalah sejauh mana kepercayaan individu tersebut
bersedia dalam menghadapi tugas dan tekanan semasa menjalankan peranan sebagai
penjaga (Archbold, Stewart, Grenlick & Harvath, 1992). Empat aspek utama yang
digariskan untuk mengukur kesediaan iaitu keperluan fizikal dan emosi orang yang
dijaga, sumber yang diperlukan ketika penjagaan diberikan seperti kewangan,
maklumat berkaitan penyakit serta kemahiran menghadapi tekanan dalam menjalankan
peranan sebagai penjaga.

Manakala secara operasi, kesediaan menjadi penjaga merujuk kepada jumlah skor
kesediaan yang telah diukur dengan menggunakan skala Preparedness for Caregiving
Scale (Archbold & Steward, 1988). Jumlah skor kesemua item kemudian dibahagikan
dengan 8 untuk mendapatkan purata keseluruhan skor skala ini, iaitu antara 0.00 hingga
4.00. Semakin tinggi jumlah skor skala ini menunjukkan semakin tinggi kesediaan
untuk memberikan penjagaan dalam kalangan responden.

1.9.2 Kualiti Hubungan

Hubungan ibu bapa-anak merupakan hubungan yang wujud berasaskan kepada ikatan
biologi yang membentuk hubungan kandung. Hubungan ini dipengaruhi oleh keadaan
perkembangan yang berlaku di sekeliling dan juga mempengaruhi perkembangan
individu yang terlibat dalam ikatan tersebut (Trommsdorf, 2006). Dalam kajian ini
definisi secara konseptual kualiti hubungan ibu bapa-anak adalah melibatkan tahap
keprihatinan, kasih sayang, keintiman, mengambil berat dan kepuasan hubungan secara
keseluruhan yang dialami oleh individu yang terlibat (Steadman et al. 2007).

Manakala definisi operasi adalah jumlah skor yang diukur menggunakan The Mutuality
Scale (Archbold & Steward, 1988). Jumlah skor kesemua item kemudian dibahagikan
dengan 15 untuk mendapatkan purata keseluruhan skor skala ini, iaitu antara 1.00
hingga 4.00. Semakin tinggi jumlah skor skala ini menunjukkan semakin tinggi skor
dalam kalangan responden. Responden yang mempunyai nilai skor 2.50 dan ke bawah
akan dikategorikan sebagai mempunyai tahap kualiti hubungan yang rendah, manakala
selebihnya menunjukkan tahap kualiti hubungan yang tinggi (Archbold et al, 1992).

193  Kompetensi Anak

Kompetensi didefinisikan sebagai kecekapan individu dalam aktiviti sesuatu perkara
atau aktiviti (Kamus Dewan Edisi ke-4). Manakala kompetensi anak adalah persepsi
anak dewasa mengenai kecekapannya dalam menjalankan peranan sebagai penjaga
(Pearlin et al, 1990). Dimensi yang diukur dalam kompetensi anak sebagai penjaga
adalah penilaian terhadap orang yang dijaga, perubahan yang berlaku ketika proses
penjagaan, penilaian masalah yang bakal dan sedang dihadapi serta tindakan untuk
menyelesai dan mengatasi masalah.

Manakala definisi secara operasi bagi kompetensi anak adalah jumlah skor yang diukur
menggunakan skala Caregiver Competence Scale (Pearlin et al, 1990). Jumlah skor
kesemua item kemudian dibahagikan dengan 4 untuk mendapatkan purata keseluruhan
skor skala ini, iaitu di antara 1.00 hingga 4.00. Semakin tinggi jumlah skor skala ini
menunjukkan semakin tinggi kompetensi dalam kalangan responden.

1.10 Susunan Penulisan

Kajian ini ditulis dalam lima bab. Bab pertama merangkumi pengenalan, pernyataan
masalah, kepentingan kajian, objektif kajian, hipotesis kajian, definisi istilah, kerangka
teoretikal kajian, kerangka konseptual kajian, skop dan limitasi kajian serta organisasi
penulisan. Bab kedua pula meliputi tinjauan-tinjauan kajian lepas. Manakala bab
ketiga menjelaskan tentang reka bentuk kajian, populasi dan sampel kajian, lokasi
kajian, kaedah persampelan yang digunakan, pengumpulan data, instrumen dan
pengukuran pemboleh ubah, pra ujian soal selidik dan pengurusan dan analisis data.
Bab keempat membentangkan hasil kajian yang dibahagikan kepada analisis diskriptif
pemboleh ubah dan analisis inferensi iaitu korelasi Pearson, analisis regresi hiearkikal.
Akhir sekali ialah bab kelima yang membincangkan ringkasan, kesimpulan, implikasi
dan cadangan kajian. Penemuan kajian diringkaskan berdasarkan objektif dan hipotesis
kajian. Dapatan-dapatan kajian disimpulkan dan implikasi kajian diperjelaskan. Akhir
sekali cadangan kajian dan cadangan penyelidikan akan dikemukakan.

